Avgerð tikin 10.03.2003 j. nr. 01S02-0018
Fríur bilur
§ 25, 4) í skattalógini
· Samandráttur:
Skattgjaldari settur í skatt av virðinum av fríum bili frá partafelag fyri árini 1995 við kr. 42.800 og 1996 við kr. 39.900.
Skattgjaldarin kærdu avgerðina til kommunalu skattakærunevndina, sum gav honum viðhald í at hann ikki nýtti bilin hjá partafelagnum til privatkoyring. Hesa avgerð kærdi Toll- og skattstovan til landsskattakærunevndina (Skatta- og avgjaldskærunevndina), sum broytti avgerðina hjá kommunalu skattakærunevndini og gav Toll- og skattstovuni viðhald í, at skattgjaldarin fyri 1995 ikki skuldi skattast av 10.000 km árliga men 300 km og fyri 1996 ikki av 10.000 km men 1.895 km. 

Málslýsing:
Toll- og Skattstovan fráboðaði í 1998 avgerð um, at skattskylduga inntøkan hjá skattgjaldaranum skuldi hækkast fyri 1995 og 1996 m.a. vegna frían bil frá partafelag. Avgerðin varð kærd til Kommunalu skattakærunevndina. Upphæddirnar fyri skatting av fríum bili vóru í 1995 og 1996 ávikavist 42.800 kr. og 39.900 kr.

Í avgerð dagfest 03.05.01 avgjørdi Kommunala skattakærunevndin m.a. at geva skattgjaldaranum viðhald í, at hann fyri árini 1995 og 1996 ikki nýtti bil hjá partafelagnum til privatkoyring, og at hann tí ei heldur skuldi skattast av fríum bili.

Hesa avgerð kærdi Toll- og Skattstovan, Stýrið við góðkenning frá Skattaráðnum til Landsskattakærunevndina. Kæran er dagfest 08.06.01.

Landsskattakærunevndin hevur á fundi 26.02.02 tikið støðu til spurningin um kærufreist, og meira verður tí ikki gjørt við hendan spurning. Eisini hevur nevndin á sama fundi góðkent, at spurningurin um skatting av fríum bili er at meta sum endaliga avgjørd frá Kommunalu skattakærunevndini í avgerðini dagfest 03.05.01. Avgerðirnar hesum viðvíkjandi eru fráboðaðar í skrivi dagfest 11.03.02.

Í samband við viðgerð av málinum vóru umboð fyri Toll- og Skattstovuna, Stýrið og umboð fyri skattgjaldaran á fundi við Skatta- og avgjaldskærunevndina 10. mars 2003, har tey løgdu fram síni sjónarmið um málið. 

Viðvíkjandi spurninginum um skatting av fríum bili føra partarnir fram hesi sjónarmið:

Toll- og Skattstovan, Stýrið: Sambært § 25, stk. 4 í skattalógini verður m.a. ókeypis nýtsla av fastogn ella leysafæi roknað sum skattskyldug inntøka. Hetta vil siga, at tá arbeiðsgevari letur starvsfólk nýta t.d. hús, bil ella telefon heilt ella partvís ókeypis, verður starvsfólki sett í skatt av virðinum av hesum fríu ágóðum. Sama er galdandi, um talan er um høvuðspartareigara.

Upphæddirnar, sum verða brúktar, eru tær vegleiðandi frá Toll- og Skattaráðnum fyri virði av fríum bili. Virðið svarar til eina privata koyring uppá 10.000 km. árliga. Kann skattgjaldarin sanna, at privata koyringin er minni enn hesar 10.000 km., verður upphæddin lækkað.

Partafelagið, sum skattgjaldarin er høvuðspartaeigari og stjóri í, eigur ein bil. Bilurin stendur heima við hús hjá høvuðspartaeigaranum, og hann og konan kunnu ráða yvir bilinum alt døgnið. Toll- og Skattstova Føroya metir, at bilurin verður brúktur privat av honum og konu hansara, og hann verður tí settur í skatt av fríum bili.

Í kæruni dagf. 12. mars 1998 sigur grannskoðarin eisini, at bilurin verður brúktur privat, men at nýtslan er minni enn tað virði, hann er settur í skatt av. Koyribók er tó ikki førd, og sannað er sostatt ikki, at privata nýtslan er minni enn 10.000 km. Tí metir Toll- og Skattstova Føroya, at upphæddirnar ásettar av Toll- og Skattaráðnum kunnu nýtast.

Skattgjaldarin og umboð hansara hava upplýst: 
Bilarnir, talan er um, eru hesir: 
Smápartafelagið eigur 2 vørubilar (åben lad - pickup)
Annan bilin átti felagið bæði í 1995 og 1996, í 1996 tó bert fram til 17.04.96. Bilurin var longu í 1995 í so ringum standi, at ikki varð koyrt stórvegis við bilinum. Leiðslan í felagnum hevur gjørt privatu koyringina upp til 300 km og er hetta m.a. í samband við smávegis koyring í samband við seyðahald. Men tá hetta er sagt, vísir umboðið eisini á, at skattgjaldarin samstundis hevur koyrt munandi meira fyri felagið við sínum privata bili. Í 1996 varð hesin bilurin als ikki nýttur - hvørki vinnuliga ella privat.

Hin bilurin varð keyptur 17.04.1996. Samlaða koyringin við hesum bili var í 1996 4.295 km. Talið stavar frá avlesing pr. 01.01.1997 av kilometurteljaranum, og er eisini tað talið, ið felagið hevur nýtt sum útgangsstøði í sínum koyriroknskapi fyri 1997, tá bilurin varð nýttur bæði vinnuliga og privat. Tað var tó ikki skattgjaldarin, sum í 1997 nýtti bilin privat men kona hansara. Hon hevur eisini givið hesa privatnýtslu upp til skattingar.

Kona skattgjaldarans eigur ein privatbil. Hon hevur bókhaldið hjá felagnum men arbeiðir annars sum heimahjálp, og hevur nevndi privatbilur verið nýttur til privatkoyring bæði í 1995 og 1996. Koyringin í hesum bili var frá 05.01.95 til 20.09.96 7.631 km. Hetta svarar til ca. 1.300 ferðir runt í bygdini ella 3 ferðir pr. arbeiðsdag. 

Umboð kærarans vísir á, at sambært Toll- og Skattstovuni hevur privatbilurin verið í so ringum standi í 1995 og 1996, at hann ikki kundi nýtast. Hetta sigur umboðið er ikki rætt, og vísir á upplýsingar frá Bileftirlitinum um, at bilurin í tíðarskeiðnum frá 05.01.1995 til 20.09.1996 hevði koyrt 7.631 km. (103.254 km - 95.623 km.). Eisini varð bilurin gókendur við umsýn 20.12.1996.

Víst verður á, at partafelagið, sum eigur eitt línuskip, hevur domicil heima hjá skattgjaldaranu. Umsiting, bókhald, amboðsgoymsla og eykalutir eru eisini heima hjá skattgjaldaranum. Bilur felagsins stendur í privata bilhúsinum hjá skattgjaldaranum. Soleiðis er við nærum øllum viðurskiftum hjá felagnum. So gott sum alt gongur fyri seg heima hjá skattgjaldaranum, og skattgjaldarin hevur ikki tikið tað so neyvt við at hava greiðan skilna millum felagið og síni privatu viðurskifti - hetta hevur gingið báðar vegir.

At enda vísir umboð kærarans eisini á, at skattgjaldarin als ikki hevur koyrikort. Tað hevur hann ikki havt umleið 12 tey síðstu árini, og tað er sostatt kona hansara, sum hevur koyrt bilarnar.

Samanumtikið sigur umboðið, at ikki kann noktast fyri, at talan hevur verið um smávegis privatkoyring, men tó als ikki í tann mun, sum Toll- og Skattstovan sigur, men bert nevndu 300 km í 1995 (svarandi til skattligt virði uppá 1.284 kr). Í 1996 var samlaða koyringin t.v.s bæði vinnuliga og privata koyringin við bili felagsins tilsamans 4.295 km. í tíðarskeiðnum 17.04.96 til 31.12.96. Umroknað svarar hetta till 6.296 km árliga. Privata koyringin er tá uppgjørd til 1.895 km (svarandi til skattligt virði uppá 7.581 kr.). Útrokningin fyri 1996 er tá grundað á koyriroknskapin fyri 1997, tá felagið átti bilin alt árið, og bilurin eisini varð nýttur bæði vinnuliga og privat.

Umboðið hevur í hesum sambandi eisini víst á ta longu viðgerðartíð, ið hetta mál hevur havt. Málið byrjaði í 1998 og gongur nú á 6. árið. At hava slíkar spurningar sum hesar hangandi óloystar er fyri flest fólk tungt og ringt at bera. Soleiðis er eisini í hesum føri, og metti umboðið, at kærunevndin í viðgerð síni eigur at taka atlit til hesi viðurskifti.

Vísandi til hesar umstøður og til, at tað er koyrt minst líka nógv fyri felagið í privata bilinum hjá konu skattgjaldarans, gera umboð kærarans í fyrsta lagi galdandi, at skattskylduga inntøka kærarans í 1995 og 1996 ikki eigu at verða hækkað vegna frían bil. 

Í øðrum lagi sigur umboðið, at skal skattast, so má hædd takast fyri, at koyrt er munandi minni enn 10.000 km., og at tað ikki er skattgjaldarin men kona hansara, sum stendur fyri privatu koyringini.

Viðmerkingar og avgerð frá Skatta- og avgjaldskærunevndini: 
Pr. 1. januar 2003 eru Landsskattakærunevndin, Tollkærunevndin og Mvg. kærunevndin løgd saman til eina nevnd, kallað "Skatta- og avgjaldskærunevndin", sum samstundis yvirtók alt virksemi hjá gomlu nevndunum. Viðgerðin og avgerðin av hesum máli er tí førd frá Landsskattakærunevndini til Skatta- og avgjaldskærunevndina. Skatta- og avjgaldskærunevndin hevði fund 10. mars og tók tá avgerð í málinum.

Skatta- og avgjaldskærunevndin viðmerkti, at skattareglurnar og praksis eru soleiðis, sum Toll- og Skattstovan vísir á. T.v.s. er bilur frá "arbeiðsgevara" ókeypis til taks hjá skattgjaldara, skal skattast av fríum bili. Hetta framgongur av § 25, nr. 4 í skattalógini. Vegleiðandi verður roknað við nevndu 10.000 km. og teim nevndu upphæddunum uppá 42.800 kr. í 1995 og 39.900 kr í 1996, um eingin koyribók er førd, ella tað á annan hátt kann sannast, at koyringin er minni enn 10.000 km.

Sum málið er lýst, góðkennir kærarin privata koyring, men spurningurin er, hvussu nógva koyring talan er um. At skattgjaldarin í hesum sambandi metir seg hava mótkrøv móti felagnum, tí hann bæði nýtir egnan bil og aðrar privatar ognarlutir í ørindum fyri felagið, og ikki hevur tikið pening fyri hetta, metir nevndin vera óviðkomandi fyri hetta skattamál. Tí í hesum føri er talan um, hvørja skattliga fylgju ókeypis nýtsla av bili skal hava, meðan hitt málið er ein spurningur millum skattgjaldaran og felag um, hvørji endurgjøld kærarin tilskilar sær, fyri at felagið nýtir hansara privatu ognir. At málið hevur verið sera drúgt metir Skatta- og avgjaldskærunevndin bert vera viðkomandi, um tað eru spurningar um fyrning, sum knýtast at hesum viðurskiftum. Sum málið er lýst, er tó einki sum gevur Skatta- og avgjaldskærunevndini grundarlg at taka atlit til longu viðgerðartíðina.

Av málinum framgongur, at skattgjaldarin viðurkennir, at hann hevur ókeypis nýtslurætt til bilar felagsins, og at hesir verða nýttir privat. Av hesum staðfesti Skatta- og avgjaldskærunevndin, at talan er um skattskylduga nýtslu samsvarandi reglunum í § 25, 4) í skattalógini. 

Grundað á frágreiðingarnar frá umboðnum hjá skattgjaldaranum um vavið av privatu koyringini samanborið við, at prógvað er, at húski hansara eisini hevur nýtuligan privatan bil, sum verður nýttur dagliga til privatu koyringina, so var Skatta- og avgjaldskærunevndin sannførd um, at talan ikki er um koyring uppá 10.000 km árliga, men munandi minni koyring. Av frágreiðing teirra sæst, at í 1995 var talan um privata koyring í bili felagsins uppá 300 km, meðan koyringin í 1996 er roknað til 1.895 km. 

Skatta- og avgjaldskærunevndin metti, at grundarlag var ikki fyri at gera aðra meting av privatu nýtsluni av bilum felagsins enn hana, sum framgongur av upplýsingum og frágreiðing frá umboðunum hjá skattgjaldaranum. 

Skatta- og avgjaldskærunevndin samtykti tí at broyta avgerðina hjá Kommunalu skattakærunevndini og at geva Toll- og Skattstovuni viðhald í, at skattgjladarin fyri árini 1995 og 1996 skal skattast av fríum bili, men at koyringin fyri 1995 ikki er 10.000 km árliga men 300 km og fyri 1996 ikki 10.000 km men 1.895 km.

Í mun til skattingina hjá skattgjaldaranum viðmerkti nevndin, at tað ger ongan mun, antin tað er hann ella konan, sum koyra privat. Tí avgerandi er, hvør av teimum kann sigast at vera í slíkari starvs- ella ognarstøðu, at tað eru hansara viðurskifti, sum geva rætt til ella møguleika fyri privatu nýtsluni. Skattgjaldarin er høvuðspartaeigari og stjóri í felagnum og hevur reiðaravirksemi heima við hús, tí varð mett, at tað er støðan hjá skattgjaldaranum í mun til felagið, sum ger, at hann hevur ókeypis nýtslurætt til bilar felagsins. Tí metti Skatta- og avgjaldskærunevndin tað vera rætt, at tað er skattgjaldarin, sum er skattaður av fríum bili og ikki konan, hóast tað er hon, sum koyrir bilarnar.

Avgerðir hjá Skatta- og avgjaldskærunevndini eru endaligar innan fyrisitingina men kunnu leggjast fyri Føroya Rætt. Hetta skal tó verða gjørt innan 3 mánaðar frá móttøku av avgerðini."

